
Isulong kag hugot nga ipatuman ang kahublagan panadlong!



Malipayon nga ginsugata sang mga kadre kag komite sang Partido sa bilog nga pungsod ang panawagan sang Komite Sentral sadtong ika-55 nga anibersaryo nga isulong kag ipatuman ang kahublagan panadlong agud mapabaskog ang Partido sa pagpamuno sini sa pumuluyong Pilipino sa pagbato sa rehimen US-Marcos kag pagsulong sang demokratikong rebolusyon sang banwa.

Napuno sang bag-o nga rebolusyonaryong enerhiya kag determinasyon ang mga kadre, aktibistang masa kag mga hangaway. Napukaw sila sang pagtuki sang Komite Sentral sa subong nga sitwasyon kag sa kritikal-sa-kaugalingon nga pagtasa sini sa nangin dalagan sang rebolusyonaryong kahublagan sa nagligad nga tuig. Determinado sila nga tadlungon ang mga nahimu nga kasaypanan, kag pabaskugon ang Partido kag rebolusyong Pilipino.

Gin-iwagan sang Partido kag Komite Sentral ang banas padulong sa panibag-o nga pagpabaskog kag pagsulong sang rebolusyon sa palaabuton nga panahon. Ginsikway sini ang burges kag petiburges nga mga pang-hunahuna kag moda sang pagpaminsar sa sulod sang Partido. Kabangdanan ang mga ini sang Tuo kag “Wala” nga mga pagsayop, kahuyangan kag oportunistang tendensya nga nangin sablag sa pagsulong sang rebolusyon sa nagligad nga tuig. Ang mga pagsayop nga ini ang nagtuga sang kapaslawan kag pag-atras sa patag sang armadong paghimakas, pati na sa patag sang rebolusyonaryong kahublagan masa sa kasyudaran kag kabukiran.

Ang kahublagan panadlong, nagapanguna, ang isa ka kahublagan pagtuon sa Marxismo-Leninismo-Maoismo kag sa mga sandigan nga prinsipyo sang Partido. Katuyuan sini nga ilabi pa nga pabakuron ang Partido sa ideolohiya bilang pag-on nga sandigan para sa pagpatuman sini sang mga katungdanan sa nagkalain-lain nga patag sang rebolusyonaryong hilikuton.

Determinado ang mga kadre sang Partido nga magbasa kag makigtalakayan isip pamaagi sang pagbalik-tuon sa mga sandigan nga rebolusyonaryong mga prinsipyo. Bug-os ang ila kabubut-on nga mabaid ang ila proletaryong paminsaron agud matalom nga matuki ang ila mga inagihan, magsaway sa kaugalingon kag magdihon sang husto nga plano sa pagsulong.

Ang mga sinulatan sang nagtaliwan nga pangulohan nga tigtukod sang Partido nga si Kaupod Jose Maria Sison, amo man ang mga klasiko nga sinulatan sang mga dungganon nga manunudlong komunista nga sila ni Marx, Engels, Lenin, Stalin kag Mao ang maukod nga ginabalik tun-an sang mga kadre kag rebolusyonaryong pwersa. Katuyuan nila nga pataason ang ila ihibalo sa teorya agud mangin ubay sa pagtuon sa mga praktikal ukon pang-adlaw-adlaw nga hambalanon sang pagsulong sang armadong paghimakas kag rebolusyonaryong kahublagan masa.

Sa balayon sang kahublagan panadlong, isa ka kahublagan sa pangkatilingban nga pagpaniyasat kag pagtuki sa sahi ang ginlunsar sang komite Sentral sa sugod sang tuig kag ginlunsar sa tanan nga lebel sang Partido sa kabukiran kag kasyudaran—halin sa pungsodnon nga pamunuan tubtob sa sandigan nga mga sanga. Ginapahulag sang Komite Sentral ang mga kadre kag aktibista para hibal-on kag i-report ang kongkreto nga kahimtangan sang masa sa tagsa nila ka sakop agud mapadalom ang paghangop sa ilabi pa nagalala nga pagkadunot sang malakolonyal kag malapyudal nga sistema. Partikular nga katuyuan sang kahublagan nga ini ang tumuron sang maathag ang mga palaligban kag isyu sang masa isip basehan sang pagdihon sang plano para isahon kag pahulagon sila sa mga paghimakas para ipakigbato ang ila palangabuhian kag demokratiko nga mga kinamatarubg.

Ang mapainubuson nga pagsaway-sa-kaugalingon sang Partido kag paglunsar sang kahublagan panadlong ang patimaan sang diyalektiko kag istoriko materyalista nga panindugan nga tatak sang partido komunista nga tampad sa interes sang proletaryado kag tanan nga sahing pigos kag ginahimuslan. Sa sini nga pamaagi, nagasalig ang Partido nga liwat mapapagsik ang pagsulong sang rebolusyon, mabawi ang mga nadula kag madala ang rebolusyonaryong paghimakas sa panibag-o nga hugna sang pagsulong.

Sa partikular, nagapati ang partido nga paagi sa kahublagan panadlong masulong ang rebolusyonaryong kahublagan sa tanan bahin nga pamaagi. Dapat uyatan kag kumprehensibo nga isulong sang Partido ang pagsulong sang pangmalawigon nga inaway banwa paagi sa lapnagon kag dasok nga inaway gerilya sandig sa nagalapad kag nagadalom nga baseng masa, ukon sa iban nga tinaga, kumprehensibo kag angtanay nga pagsulong sang armadong paghimakas, rebolusyong agraryo kag pagpabaskog sang organisado nga baseng masa.

Ang pagsulong sang armadong paghimakas ang ginasulong kasugpon sang pagsulong sang rebolusyonaryong kahublagan masa sa kasyudaran kag sa kabukiran, pagpabaskog sang antipasista, anti-imperyalista kag anti-pyudal nga kahublagan batuk sa nagahari nga paantus, papet kag pasista nga rehimen US-Marcos, pagpalapad sang nagahiliugyon nga prente, kag pagpahugot sang pagpakig-abyan sa internasyunal nga kahublagan anti-imperyalista kag pangkalibutanon nga kahublagan sang sahing proletaryo.

Ginatan-aw sang partido nga sa ubay sang kahublagan panadlong, maangkon ang dalagko nga pagsulong sa mga maga-abot nga tuig. Sa subong, maukod nga nagahulag ang mga yunit sang Bagong Hukbong Bayan para manginpadlos sa dalagkuan nga mga focused military operation sang kaawy. Bug-os ang kabubut-on sang BHB nga ilabi pasangkaron ang sakop sang mga larangan gerilya sini kag palaparon ang baseng masa, samtang maukod nga ginabatuan upod sang masang mangunguma ang lalong kag uhaw-sa-dugo nga mga armadong pagpanumpo sang AFP.

Sa atubang sang nagalala nga pag-antus sa kabukiran, ginalantaw sang Partido ang pagpahulag sa ginatos ka linibo tubtob sa minilyon ka mangunguma kag masang minorya sa bilog nga pungsod batuk sa nagalala nga porma sang pyudal kag malapyudal nga pagpanghimulos, kag batuk sa pagpang-agaw sang duta kag agresibo nga pagsulod sang mga operasyon mina, plantasyon, mga proyektong pang-imprastraktura, ekoturismo kag iban pa nga nagahakot sa manggad kag kinaiyahan.

Sa atubang sang nagalala nga pag-antus sa kasyudaran, ginalantaw sang Partido ang ilabi nga pagbaskog sang mga paghimakas masa pang-ekonomya kag pampulitika sang nagkalain-lain nga demokratikong sektor batuk sa mga maki-dumuluong nga patakaran kag paantus sang rehimen US-Marcos. Ang pagbaskog sang rebolusyonaryong kahublagan sang kasyudaran ang direkta nga magaserbe sa pagpasangkad sang suporta kag madamuan nga pagsulod sang mga mamumugon, mala-mamumugon, mga pamatan-on nga estudyante, manunudlo kag iban pa nga intelektwal sa BHB.

Ang paglunsar sang Partido sang una kag ikaduha nga dungganon kahublagan panadlong ang pareho bilidhon nga hugna sa kasaysayan sang Partido nga magtultol sa rebolusyong Pilipino padulong sa banas sang panibag-o nga pagsulong. Ang subong nga kahublagan panadlong nga ubos-kusog kag maukod nga ginasulong sang mga kadre kag hangaway—pareho sang una kag ikaduha—ang sigurado nga may yara sang pangkasaysayan nga kapuslanan nga magadala sa demokratiko nga rebolusyon sang banwa sa bag-o nga halintang sang pagsulong.




Ika-55 nga anibersaryo sang Partido gindumdom sa mga pagtililipon



Ginlunsar sa nagkalain-lain nga bahin sang pungsod ang mga kahiwatan, pagtililipon kag sinapul pagtuon sang mga sanga kag komite sang Partido Komunista ng Pilipinas (PKP), mga yunit sang Bagong Hukbong Bayan (BHB), sang National Democartic Front of the Philippines kag mga alyado nga organisasyon sini, sa ulihi nga duha ka semana sang Disyembre 2023. Ini isip pagdumdom sa ika-55 nga anibersaryo sang Partido sadtong Disyembre 26.

Nagapangunga nga gintalakay sa mga pagtililipon ang pahayag sang Komite Sentral (KS) sang Partido sa okasyon sang anibersaryo. Maathag sa mga talakayan ang kahublagan panadlong nga ginasulong sang Partido sa pagpanguna sang KS.

Ginpanawagan sang partido nga “desaysibo kag pursigido nga isulong ang isa ka kumprehensibo nga kahublagan panadlong para sa mahinungdanon nga paghimakas para isikway ang mapanghalit nga mga epekto kag impluwensya sang nagkalain-lain nga dagway sang burges kag petiburges nga suhetibismo.”

Sa pila ka mga larangan, nagtigayon sang simple nga kinaon kag programa upod ang masa. May yara man sang mga pangkultura nga palagwaon. Ginlunsar ang mga aktibidad nga ini sa atubang sang focused military operations sa pila ka larangan, kag likom sa ihibalo sang kaaway sa sikreto nga pagtililipon sa kasyudaran.

Sa wala pa kag sa adlaw sang anibersaryo, nagtigayon man sang mga pagpanumpa ang mga kadre kag katapo sang Partido, kabahin ang mga yara sa sulod sang hangaway sang banwa, para pabakuron ang ila panindugan sa konstitusyon kag programa sini.

KM sa Southern Tagalog

Kabahin sa mga naghiwat ang ginatos ka mga pamatan-on sa nagkalain-lain nga bahin sang Southern Tagalog sa pagpanguna sang Kabataang Makabayan (KM) sa rehiyon. Gintalakay sang mga tsapter sini ang pahayag sang KS kag Komiteng Rehiyon sang Partido. Ang pila sa ila ang naghiwat sa sulod sang larangan gerilya, upod ang BHB.

Base kay Karina Mabini, tigpamaba sang panrehiyon nga tsapter sang KM, nagaka-angay lang nga pareho nga balik tun-an ang mga kadalag-an kag kahuyangan agud padayon nga magsulog upod ang pumuluyo. Mainit ang nangin pagdawat sang ila katapuan sa panawagan para sa kahublagan panadlong.

Pagpa-ambit sang KM-Southern Tagalog, sa pagtililipon sang mga tsapter sini sa kasyudaran, kabahin sa nangin programa ang pagplano sa paglunsar sang paglubog sa mga yunit sang BHB. Nagbahin man sang inagihan sa nasambit nga aktibidad ang mga katapo sang KM-Southern Tagalog nga dugay na nagsulod sa yunit sang hangaway sang banwa.

Samtang, malipayon kag kampante ang mga myembro sang KM sa nangin kahiwatan sa sulod sang yunit sang hangaway sang banwa. Panaysayon sang pila ka nagtambong, “nakapataas sang diwa sa pagpadayon sang kampanyang masa kag pagsulong sang rebolusyon.” Sa isa ka kapihan bag-o magbalik sa syudad, ginbahin sang mga nagbisita nga nagmag-an sa makadali ang dughan nila kag nadula ang kulba sang makaabot sa larangan gerilya kag makit-an nga yara didto ang mga kaupod nga Pulang hangaway. Ang pila sa mga miyembro sang KM-Southern Tagalog ang nagpabilin na sa yunit para mag-alagad nga pultaym nga hangaway.

Internasyunal nga mga panamyaw

Nagpalab-ot man sang pagpakig-isa kag panamyaw ang nagkalain-lain nga internasyunal nga mga partido kag organisasyon sa okasyon sang anibersaryo sang Partido. Nagpagwa sang pahayag sang pagpakig-isa ang mga organisasyon halin sa India, Turkey, United States, kag Ireland, kag ang Friends of the Filipino People in Struggle (FFPS).

Sa bidyo-pahayag sang Komite Sentral sang Communist Party of India (Maoist), ginpasidunggan sini ang PKP sa masobra lima ka dekada nga pagpamuno sa pungsodnon-demokratiko nga paghimakas sang pumuluyong Pilipino.

“Sugod sa masobra lima ka dekada na ang nakaligad, nagasulong ang pungsodnon-demokratiko nga paghimakas sang Pilipinas sa ubay sang Komite Sentral sang PKP sa atubang sang indi maisip nga mga gumuntang kag pagpangibabaw sa mga sayop kag kahuyangan kag mga pagliko kag pagtiyog,” base sa CPI (Maoist).

Ginkilala man sang Anti-Imperialist Action-Ireland ang “maisog nga bag-ong tikang” sang Partido sa paglunsar sang kahublagan panadlong. Hambal sang grupo, “magabunga ini sang bag-o nga henerasyon sang mga magabandera sang rebolusyon kag rebolusyonaryo halin sa kubay sang pumuluyong Pilipino.” Dugang pa nila, lubos ang ila pagsalig sa Partido kag may ipabugal nga nasaksihan nila ang isa ka panibag-o nga mahinungdanon nga hugna sa rebolusyong Pilipino.




Bangigay sang US-China kag ang nagadalom nga kinagamo sa kubay sang nagahari nga sahi



Sa isa ka interbyu sadtong Disyembre 2023, nagreklamo si Teresita Sy-Coson, vice-chairperson sang Sm Investment Corporation, sa “antagonistiko nga pamaagi” sang gubyernong Marcos Jr sa China. Gintumod niya ang asud-asod nga hayag nga pagsaway sang mga upisyal sang rehimen sa mga pagbunggo-anay sa tunga sang mga barkong militar sang Pilipinas kag coast guard sang China sa ulihi nga bulan sang 2023. Sa duso sang US, ginpahugot sang AFP ang mga “supply mission” para sa nasangyad nga barko nga BSP Sierra Madre sa Ayungin Shoal. Arogante kag agresibo ini nga gina-atubang sang mga armado nga pwersa sang China.

Ang mga komprontasyon nga ini, nga ginadunganan sang mga pagpalupad sang US sang mga jet fighter kag armado nga drone, ang nagpadako sang posibilidad sang pagdilaab sang armado nga engkwentro sa kadagatan. Pareho sang China, ang US permamente nga nagamantine, kag kung sumahon mas dako, nga pwersa militar ang US indi lang sa South China Sea, kundi sa sulod mismo sang Pilipinas.

Si Sy ang una nga burges-kumprador nga hayagan nga nagpahayag sang disgusto batuk sa “agresibo nga pamaagi” sang rehimen Marcos sa China. Klaro niya nga ginpaabot ang negatibo nga implikasyon sa lokal nga mga negosyo kag pagpamuhunan nga nahigot sa kapital sa China. “Tuman ka lapit sang China sa aton, indi kita pwede nga mangin sobra ka antagonistiko,” pahayag ni Sy sa isa ka artikulo sang magasin nga Blomberg nga ginbalhag sadtong Disyembre 14, 2023. “Indi kita gusto nga madalahig sa tensyon sang US-China,” hambal niya.

Isa ang pamilya Sy sa lubos nga nakapulos sa pagsulod sang sarplas nga kapital sang China sa Pilipinas nga ginaganyat sang US sugod pa dekada 1990. Sa ngalan sang “globalisasyon” kag “hilway nga baligyaanay,” nagkunsabohay ang US kag China nga buksan ang merkado sang Pilipinas kag iban pa nga atrasado nga pungsod para itambak sa mga merkado sini ang ila mga sarplas nga kapital kag produkto. Amo pa man, indi sini napunggan ang pagtukob sang duna nga kumpetisyon sa porma sang gyera sa baligyaanay sa tunga sang US kag sang nagatuhaw nga imperyalistang gahum sang China.

Base sa komite Sentral sang PKP sa pahayag sini sadtong Disyembre 26, 2023, “ang duso sang US nga wasakon ang China ang pag-atras halin sa madugay nga panahon na nga konsabuhay sang duha ka imperyalista nga gahum sa pagpapanaog sang mga neoliberal nga patakaran sa Pilipinas halin dekada 1990.”

Sugod 2000, tuigan nga nagadako sang 42% ang bili sang ginabakal sang Pilipinas sa China. Sadtong 2016, nalapawan sini ang Japan bilang pinakadako nga baligyaan sang pungsod. Sa subong, ini ang pinakadako nga ginakuhaan sang mga imported nga materyales kag produkto sang Pilipinas, kag ikaduha nga pinakadako nga merkado sang mga eksport sini. Isa sa produkto nga ini ang repinado nga lana, nga yabi sa pagpadalagan sang lokal nga ekonomya.

Amo pa man, mas gamay ang masarangan nga itambak sang China nga kapital sa porma sang direkta nga dumuluong nga pagpamuhunan (foreign direct investment ukon FDI) kumpara sa US. (Lantawon sa listahan). Pero amat-amat ini nga nagdako kag sadtong 2022, yara sa $1.11 bilyon na ang ginbutang nga FDI sang China sa Pilipinas. May mga pagtuon man nga nagatantya nga naglab-ot na sa $2.5 trilyon ang FDI sang China halin 1990 tubtob 2015.

Base sang China sa burgesya kag burukrata

Sandig pa sa KS, “nagamit sang oligarkiya sa pinansya sang China ang panahon nga ini para pasangkaron ang operasyon komersyal kag pampinansya sa Pilipinas, upod sang mga bangko nga US kag Japanese, kag magpundar sang kaugalingon sini nga base sa kubay sang mga kumprador burgesya kag burukrata kapitalista.”

Agresibo nga nagpasangkad sang impluwensya ang China sa pungsod sa panahon sang rehimen Arroyo. Sugod 2001-2010, ginsulod sini ang 15 ka bilateral nga kasugtanan kag 20 ka dalagko nga proyekto. Wala nadayon ang madamo nga mga kontrata nga ini tungod sa pagkabuyagyag sang grabe nga korapsyon kag anomalya sang mga may kahilabtanan diri. Nadihon sa ini nga panahon ang paghimbon sang China kag ni Enrique Razon para kontrolon ang National Grid Corporation of the Philippines. Sang ulihi, ginbaligya ni Razon ang iya nga bahin sa kumpanya sa pamilya Sy kag Cojuito, nga sila man kahimbon sang China subong.

Nagpadayon ang mga pakighimbon sang pinakadalagko nga burgesyang Pilipino kag mga kumpanyang Chinese sa idalom ni Benigno Aquino III. Pareho sang paggamit sang US sa nagkalain-lain nga alyansa sang mga negosyo, ginpatubod sang China ang kapital sini sa Federation of Filipino-Chinese Chambers of Commerce & Industry, Inc. Ginhatagan man sang China sang kapital kag mga kontrata ang nasambit nga mga negosyante, nga gintawag nga mga Pilipino nga “taipan,” para magpasangkad sang mga negosyo sa Beijing, Shanghai kag iban pa nga dalagko nga syudad sini.

Pinaka-athag ang himbunanay sang mga Pilipino nga burgesya kag burukrata kag sang China sa panahon ni Rodrigo Duterte. Wala-tuo nga kontrata ang ginsulod sang iya mga kroni, kabahin ang mag negosyante nga nakabase sa Davao. Pinakaprominente sa mga kroni nga ini si Dennis Uy, nga nakighimbon sa China sa tuyo nga magtukod sang imprastraktura para sa telekomunikasyon kag naglamon sang madamo nga kumpanya sa lip-ot nga panahon. Maathag man nga nakapulos sa mga kontrata si Razon, pamilya gatchalian kag madamo pa nga iban.

Bisan sa panahon sang rehimen US-Marcos, padayon ang paglagas sang lokal nga burgesya sa kapital nga Chinese Sadtong Enero 2023, nagkadto sa China si Ferdinand Marcos Jr, kung sa diin nagpirma siya sa 15 ka bilateral nga kasugtanan sa tunga sang iya gubyerno kag gubyernong Chinese. Sadtong Pebrero 2023, ginratipikahan sang Senado ang pagsulod sang pungsod sa Regional Comprehensive Economic Partnership (RCEP), nga inisyatiba sang China. Instrumento ang RCEP para sa wala sablag nga pagtambak sang China sang sarplas sini nga mga produkto sa mga merkado sang mga pungsod sa Asia sa kahalitan sang lokal nga mga negosyo kag prodyuser.

Apang daw nagbag-o ang huyop sang hangin sining nagligad nga mga bulan sang ginkansela sang gubyernong Marcos ang mga utang kag kontrata sang gubyerno para sa dalagko nga proyektong imprastraktura pareho sang mga dam, sistema sang riles kag iban pa nga pagapondohan dapat sang China. Kabahin sa mga ginkanselar ang mga proyekto nga Philippine National Railways South Long Haul, Subic-Clark Railway kag Mindanao Railway.

Yara sa proseso subong ang rehimen sa pagbalhin sang kontrata para sa pondo sang ADB, World bank (nga orihinal nga proponent sa pila ka mga proyekto) kag iban pa nga kaalyado sang US. ginpakanselar man sang US ang mga proyekto nga reklamasyon sa Manila Bay nga lapit sa embahada sini sa Roxas Boulivard.

Nagtuga ang mga tikang nga ini sang panibag-o nga bangigay sa kubay sang mga burgesya kag burukrata nga naga-agaway sa kapuslanan sang mga kontrata.




Mga mersenaryo sa likod sang masaker sa Sagay, ginsilotan sang BHB

DUNGAN NGA ARMADONG aksyon ang ginlunsar sang Bagong Hukbong Bayan (BHB)-Northern Negros batuk sa mersenaryo nga Sarona Group sadtong Enero 2 sa banwa sang Purok Kawayan, Barangay Bug-ang, Toboso, Negros Occidental.

Gin-ambus kag napatay sang BHB ang lider sang grupo nga si Juvie Sarona. Ginparalisa kag ginsunog man ang traktura nga ginapanag-iyahan sang iya nga amay. Nakumpiskar man sa balay sang mga Sarona ang isa ka M2 Carbine, isa ka .45 Colt, isa ka .357 revolver, isa ka shotgun, sari-sari nga mga magasin kag bala. Ginkumpiskar man ang ila gadyet nga may unod nga importante nga impormasyon.

May kahilabtanan ang grupo sa pagmasaker sa siyam ka mga mamumugon sa kampo sadtong Oktobre 20, 2018. nahitabo ang gintawag nga “Sagay masaker” sa Barangay Bulanon, Sagay City. Binayran man ini kag suportado sang militar kag dalagko kumprador-agalon mayduta kag asendero sa isla.

Ginsaulog sang pumuluyo sang Northern Negros ang pagsilot sa mga Sarona tungod nga nahatagan sang hustisya ang pagpamigos kag pagpanghimulos nga ila naagum sa kamot sang mga ini.

Samtang, gin-ambus sang BHB-Central Negros ang elemento sang CAFGU nga si Sunnyboy Teves sa Sityo Tulingon, Barangay Binubohan, Guihulngan City, Negros Oriental sadtong Disyembre 27, 2023. May kahilabtanan si Teves sa madamo nga krimen sa pumuluyo sang Central Negros.

Ginpasalamatan sang BHB ang masa nga nagbulig sa armado nga aksyon kag padayon nga pagsuporta sini sa hangaway sang banwa.




Papet nga AFP, tiba-tiba gihapon sa idalom sang rehimen Marcos



Ginpasulod ni Ferdinand Marcos Jr, upod ang iya mga kaalyado sa Kongreso kag Senado, ang ₱6.17 bilyon nga badyet sang Department of National Defense sa ginpasar kag ginpirmahan niya nga pungsodnon nga badyet para sa 2024 sadtong Disyembre 20, 2023.

Magluwas sa DND, gindugangan man ni Marcos ang badyet sang Philippine Coast Guard sang ₱2.8 bilyon kag sang National Intelligence Coordinating Agency (NICA) sang ₱1 bilyon. (Ang dugang nga badyet sa NICA ang halos doble sa orihinal nga badyet sini nga ₱1.432 bilyon.)

Sa lebel-Kongreso kag Senado pa lang, ginpasakaan na ang badyet sa depensa sang 21.6% halin P203.4 bilyon sadtong 2023 padulong P282.7 bilyon subong nga tuig. Dugang pa diri ang ₱1.5 bilyon nga confidential kag intelligence fund para kuno sa mga operasyon sini sa West Philippine Sea. Kung pagatingbon, pinakamataas subong ang gintigana nga pondo sa DND kag iban pa nga ahensya panseguridad halin 2017. Katumbas ini sang masobra 1.25% sang GDP, pinakamataas naman sa nagligad nga 15 ka tuig.

Ginahambal nila ni Martin Romualdez kag Juan Miguel Zubiri, mga pamunuan sang kongreso kag Senado, nga ang dugang nga pondo ang para sa “pag-atubang sa pamahog” sang China sa West Philippine Sea. Ginahambal naman ni DND Secretary Gilbert Teodoro nga para ini sa “grabe kag seryoso nga pagkay-o” sang mga pasilidad kag gamit militar sang AFP. Nagaserbe ang pareho nga katuyuan sa tuyo sang US nga pabaskugon ang pagpangsulsol sini sang gyera sa South China Sea kag sa paglatag sang lambat sang kaugalingon sini nga base kag pasilidad militar sa sulod sang mga kampo sang AFP, tanan gamit ang kwarta sang pumuluyong Pilipino.

Gindugangan ang pondo militar sa tunga sang nagabagrong nga pamahog sang destabilisasyon halin sa kubay sang retirado nga heneral nga uyat sang paksyon ni Duterte. Dako nga bahin pa sang mga upisyal militar ang nagadampig sa paksyon, bisan pa retirado na ang madamo sa mga ginapaboran nga heneral sini. Nagpakabusog ang suldado, pati mga pulis, sa idalom ni Duterte. Gindoble ang ila mga sweldo kag bugana ang ginahatag sa ila nga mga benepisyo. Ginatos ka milyon piso ang ginsuhol sa mga heneral, kumander kag suldado sa ila mga pagpamatay, kalabanan mga sibilyan. Nagbubo ang grupo ni Duterte sang makurakot nga pondo sa porma sang Support to Barangay Development Program sang NTF-Elcac. Sa sulod sang anom ka tuig, binilyon ka piso ang gintigana sang grupo para magbakal sang mga daan nga jet fighter, barko, drone, kanyon kag sari-sari nga sarplas nga gamit militar halin sa US kag mga alyado sini nga pungsod, pareho sang Israel.

Sa kaidadalman, wala sang iban ang “modernisasyon” sang AFP kundi ang pagbaligya kag pagtambak sang US sang sarplas kag kalabanan daan nga mga gamit sini para armasan ang papet sini nga hukbo. Nakasentro halos tanan nga ginbakal nga armas sa “pagperdi” sa rebolusyonaryong armadong kahublagan kag indi sa “eksternal nga pamahog,” pareho sang pasulit-sulit nga deklarasyon sang AFP. Magkatimbang nga interes sang US kag AFP nga perdihon ang rebolusyonaryong kahublagan tungod nga pamahog ini sa hegemonya sini sa Asia tungod sa tumalagsahon nga lokasyon sang Pilipinas sa rehiyon. Sa hinanali, ginapabaskog sang US ang kampanya sang AFP nga “dugmukon” ang Bagong Hukbong Bayan tungod gusto sini nga bug-os gamiton ang papet nga hukbo sa pagpanulsol sang gyera sa China.

Pareho ni Duterte, ginagamit ni Marcos ang dako nga pondo sa “modernisasyon” para konsolidahon ang kontrol niya sa mersenaryo nga militar kag baklon ang katampad sang mga paksyon nga uyat sang kasumpong niya nga grupo.

Sa tabon sang “seguridad” kag confidentiality, luwas ang “modernisasyon” sang AFP sa madamo nga proseso nga gintalana sa Procurement Law. Lusot ini sa public bidding, para hungod nga taguon ang proseso sang pagbakal sang mga armas. Sa amo, madali nga manipulahon sang mga upisyal militar ang mayor nga mga kontrata kag mga nakasab-it nga mga kontrata sa serbisyo kag pyesa.

Pinakadako nga ginagastuhan sang AFP ang pagbakal sang mga jet fighter, drone, helikopter kag kanyon para ilunsar ang kampanya nga patarasak nga pagpamomba kag pagpanganyon. Nagarangkada ang kampanya nga ini sa idalom sang rehimen Duterte kag nagtuga sang grabe nga halit sa mga sibilyan nga komunidad kag kagulangan.




4 ka sibilyan, ginpatay sang militar sa Sorsogon, Batangas kag Iloilo

Duha ka sibilyan ang ginpatay sang mga suldado sang Armed Forces of the Philippines (AFP) sadtong Disyembre 10 sa Iloilo kag Disyembre 17 sa Sorsogon sadtong nagligad nga tuig. Samtang, ginpatay man sang militar ang duha ka sibilyan nga nagbisita sa ila nga himata nga Pulang hangaway sa Batangas sadtong Disyembre 17, 2023.

Ginpatay sang uhaw sa dugo nga mga pasista sang 31st Division Reconnaissance Company (DRC) ang may kulang sa paminsaron nga sibilyan nga si Bombik Bajoyo sadtong Disyembre 10, 2023 sa Sitio Tagbakan 1, Barangay Jayubo, Lambunao, Iloilo. Ginapagwa sang mga pasista nga myembro sang Bagong Hukbong Bayan (BHB)-Central Panay si Bajoyo kag nga napatay siya sa isa ka engkwentro.

Ginpamatud-an sang mga residente sa Sityo Jagnaya nga sibilyan si Bajoyo kag may kulang sa paminsaron. Posible nga ginpatay siya sang mga suldado sang nasal-an nga Pulang hangaway. Anom na ka tuig nga nagapuyo sa Sityo Tagbakan ang biktima, sandig sa mga residente.

Sa Sorsogon, ginpatay sang 31st IB si Joseph Esperanzate sa iya nga balay sa Purok Iraya, Barangay Union sa banwa sang Gubat, sadtong Disyembre 17, 2023 mga alas 4 sang aga. Anay katapo sang BHB si Esperanzate apang madugay na nga naghalin sa hukbo kag nangabuhi bilang sibilyan. Sugod 2019, pasulit-sulit siya nga ginapilit sang militar nga magpaidalom sa E-CLIP apang namalibad siya kag ginhambal nga gusto niya nga mangabuhi sang linong.

Sa Batangas, napatay sang 59th IB ang mga sibilyan nga sila ni Pretty Sheine Anacta, 19, kag si Rose Jane Agda, 30, sa patarasak nga pagpaniro sini sa Barangay Malalay, Balayan, Batangas sadtong Disyembre 17, 2023 sang kaagahon. Nagbisita ang duha sa ila himata nga Pulang hangaway sang BHB sang sila ang ginpatay.

Base sa natipon nga report sang BHB, nalipungan si Pretty Sheine sa una nga hugna sang pagpaniro sang mga pasista nga tropa, bag-o siya lubos nga ginpatay sang militar. Maka-alakig naman ang sitwasyon ni Rose jane sang makita ang bangkay niya sa punerarya kung sa diin naka-us-os ang pang-idalom nga panapton sini, palatandaan nga ginhimuslan siya.

Samtang, gindakop kag tubtob subong wala pa napakita sang militar ang napilasan nga hangaway nga si Baby Jane Orbe (Ka Binhi). Wala siya sang ikasarang nga magbato. Sandig sa pagsulundan sang internasyunal nga makitawhanon nga laye, dapat nga kilalahon ang iya mga kinamatarung sang kabanggi nga armadong pwersa. Namartir man ang lima ka Pulang hangaway sa nasambit nga pag-atake.

Pag-abdak. Gin-abdak sang tropa sang 62nd IB ang pamatan-on nga mangunguma nga si Allan Paul Rayna halin sa balay sang iya pamilya sadtong Disyembre 23, 2023 sa Sityo Tayubong, Barangay Puso, La Castellana, Negros Occidental. Wala pa siya nakit-an tubtob subong. Tuman ang pagkabalaka sang pamilya Rayna sa kahimtangan sang ila himata.

Pagpalayas. Tubtob Enero 6 na lang ang ginhatag sang Authority of the Freeport Area of Bataan (AFAB) sa may 200 ka pamilya nga residente sang Narra Dormitory sa Barangay Maligaya, Mariveles, Bataan para maghalin. Ginapalayas ang mga residente tungod nga pagasakupon sang pagpasangkad sang FAB ang nasambit nga lugar.




Sobra-sobra nga pwersa sa aerial bombing sa Bukidnon, ginkundenar

HUGOT NGA GINKUNDENAR sang Partido Komunista ng Pilipinas (PKP) ang “disproportionate use of force” ukon sobra-sobra nga paggamit sang persa sang militar batuk sa mga yunit sang Bagong Hukbong Bayan sa Bukidnon sadtong ulihi nga semana sang Disyembre. Lapas ini sa internasyunal nga makitawhanon nga laye nga naga-ubay sa kondukta sang moderno nga pakig-away.

Naghulog sang apat ka bomba ang tactical Air Wing sang 4th ID sa isa ka temporary nga kampo sang Barangay Can-ayan, Malaybalay City sadtong Disyembre 25, 2023. Duha ka adlaw pagkatapos sini, liwat ini nga namomba sa Sityo Bagong Lipunan, Barangay Linabo sa banwa sang Quezon. Sobra-sobra kag patarasak ang paghulog sang bomba sang pila ka 250-libras nga bomba, nga nagsabwag sang terror a pumuluyo sang Bukidnon.

Napatay sa pagpamomba sa Malaybalay City ang 10 ka indibidwal nga yara sa kampo sadtong sang BHB. Sa report, naglapta ang lawas sang mga na-igo tungod sa sobra nga kabaskog sang mga bomba nga gingamit sang AFP. Nag-gamit man ang AFP sang mga kanyon nga ATMOS 2000 nga ginbakal pa sang AFP sa Israel.

Ang paggamit sang baskog nga bomba ang “duna nga indiscriminate” ukon wala sang may ginapili, nagabutang sa peligro sa kabuhi kag paangabuhian sang mga sibilyan kag nagatuga sang sangkad nga pagkawasak sang palibot. Sa kamatuoran, lapaw sa ground zero ang epekto sang pagpamomba sang AFP halin sa kahawaan. ginwasak sini ang kalinong, nagtuga sang lapnagon nga kahadlok, panic kag troma sa mga residente sa kasikbit nga mga komunidad kag ginwasak ang kalasangan nga ginakuhaan nila sang pagkaon kag palangabuhian.

Ginlunsar sang AFP ang pagpang-atake sa tunga sang tradisyunal nga kahiwatan sang paskwa kag duha ka adlaw nga unilateral nga untat-lupok sang PKP nga nagsakop halin Disyembre 25, 2023 tubtob Disyembre 26, 2023 sang gab-e.




Kapid-katalagman sa pumuluyo ang mga proyekto nga dam sa Ilocos Norte



Nagapadulong nga kapid-katalagman ang pagatugahon sang Cabacanan Small Reservoir Irrigation Project (CSRIP) kag Ilocos Norte-Ilocos Sur-Abra Irrigation Project (INISAIP) nga ginadalian nga tukuron sa temprano nga bahin sang 2024 sa Ilocos Norte. Wala unod ang ginabandera sang National irrigation Administration (NIA) nga makapulos ang masang mangunguma kag pungsodnon nga minorya sa prubinsya kag kalapit nga mga lugar. Sa baylo, ginapangatubang nila ang pagpang-agaw sang ila mga duta kag dislokasyon, amo man ang kahangawa sa pagkaguba sang kinaiyahan kag malaparan nga pagbaha.

Sa duso sang mga imperyalista nga institusyon kag kahimbon ang mga dumuluong nga kumpanya, ginpabuwelo sang rehimen US-Marcos ang mga proyektong “pangkauswagan” pareho sang CSRIP kag INSAIP. Ang pareho nga proyekto ang una nga nagtuhaw sadto pang panahon sang iya amay nga diktador. Sa subong, ginagamit ni Marcos bilang rason ang El Niño kag ang posibilidad sang lapnagon nga pagkaging.

Cabacanan Dam

Dako ang kahangawa sang pumuluyong Isnag-Yapayao sa perwisyo nga pagatugahon sang CSRIP sa kabukiran sang Barangay Saguigui, Pagudpud. Pagatukuron ang proyekto sa ila dutang tumandok nga sakop sang “disputed area” sa tunga sang tribu Isnag-Yapayao sang Barangay Dampig kag Caunayan kag sang mga nagapakuno-kuno nga tumandok sang Barangay Saguigui.

Kabahin sang ₱837-milyon nga proyektong CSRIP ang Cabacanan dam, 95.10 metro ang kataason halin sa pundasyon kag 248 metro ang kalaparon sang base, nga magatipon sang 2.87 milyon metro kubiko sang tubig. Sandig sa mga tumandok, kung magpagwa sang tubig ang dam sa spillway nga may takus 9.88 metro kwadrado ukon pareho kasangkad sang four-lane nga karsada, magabaha kag posible nga pagadulaon sini ang mga barangay sa idalom sang pagatukoron nga dam. Lapit man ini sa Bangui kag Vigan-Aggao fault line nga naga-usoy sa Pagudpud amo nga bulnerable ini sa linog.

Nagpahayag na sang mabaskog nga pagpamatuk ang Isnag Yapayao Balangon Tribal Council Inc (IYBTC) kag Isnag Yapayao Ugayam Tribal Council (IYUTC) halin sa Barangay Dampig kag Caunayan sa nasambit nga proyekto. Samtang, para ibunggo ang proyekto, ginagamit sang NIA si Emilio Rabago nga naga-angkon sang dutang tumandok kag nagpakilala nga “tribal chieftain” sa Barangay Saguigui.

Ginkundenar sang grupo ang National Commission on Indigenous Peoples (NCIP)-Ilocos Norte sa ila nga pagpaniplang, kag pagpadali sang proseso sang pagkuha sang free, prior and informed consent (FPIC) para sa CSRIP. “Ang ini nga presyur sa pungsodnon nga minorya ang nagalapak sa amon nga kinamatarung para sa kaugalingon nga pagbuot,” base sa ila.

Indi komprehensibo kag indi matinud-anon ang ginpaathag sang NIA kung ano ang katuyuan sang proyekto kag tanan nga detalye sini, hambal nila. Gintago sini nga ang CSRIP ang proyekto sang isa ka kumpanya nga Japanese nga pang-hydropower kag pangturismo. Ginbalewala sang NCIP kag NIA ang ginpasa nga resolusyon sang IYBTC kag IYUTC nga indi pagdayunon ang FPIC agud hatagan-dalan ang pagresolbar sa mga “banggianay.”

Wala puas nga pagpang-ipit ang ginpangatubang sang mga lider-Isnag-Yapayao tungod sa ila nga pagpamatuk. Nalista nila ang mga kaso sang “pagbisita” kag “pag-estorya” sang mga pulis nga sa aktwal porma sang intimidasyon sa mga lider-Isnag-Yapayao sugod pa Disyembre 18, 2023. Ginsaway kuno sang mga pulis ang pahayag sang mga Isnag-ypayao tungod ginagamit kag “ginasakyan ini sang mga makawala nga grupo.”

Higante nga dam sang INISAIP

Pagasakupon naman sang INISAIP ang 14,672 ektarya sang duta sa siyam ka banwa sang Ilocos Norte, isa sa Ilocos Sur kag duha sa Abra para sa konstruksyon sang nagkalain-lain nga mga imprastraktura kabahin ang isa ka higante nga dam. Pagapondohan ang ₱25.7 bilyon nga proyekto paagi sa Private-Public Partnership. Kahimbon sang NIA sa proyekto ang BPE Corp. kag China Railway Construction Corp. Ltd.

Nagapanguna nga bahin sang proyekto ang 126.41 metro kataason nga dam nga pagatukoron sini sa Palsiguan River sa Lagayan, Abra. Ginatantya nga magalab-ot sa 147 milyon metro kubiko ang kapasidad sini. Magatukod sang mga tunnel para diri halin Abra padulong Nueva Era, Ilocos Norte nga may kalabaon nga 9.1 kilometro, nga magalapos sa kabukiran kag magaguba sa kinaiyahan. Magatukod man sang isa pa ka dam nga pagatipunan sang tubig halin sa Abra.

Sa report sang NIA, ginsuguran na ang pagtukod sang mga dalan padulong Palsiguan river para sa pagpadasig sang transportasyon para sa konstruksyon.

Sin-o ang makapulos?

Maathag sa mga minoryang pumuluyo kag masang mangunguma sa prubinsya sang Ilocos Norte nga indi pagbulig sa ila ang katuyuan sang nasambit nga mga proyekto. Hambal nila, “Sa baylo nga para sa hydropower dam, nagakadapat nga gamiton na lang ang (binilyon) sa pagpakay-o sang mga naguba nga irigasyon kag pagpauswag sang mga ini.”

Puro imprastraktura nga wala kapuslanan sa ila ang ginatukod sang gubyerno, base sa mga Isnag-Yapayao. Pareho sang mga proyekto nga windmill kag solar farms nga gintukod sa Ilocos Norte. Hambal nila, “Ginsakop sang mga [windmill kag solar farm] ang masobra 3,000 ektarya sa amon dutang tumandok… wala naman ini naga-alagad sa masa sang amon prubinsya kag sa baylo ginpangkwartahan lang sang dalagko nga negosyante.”

Kabahin diri ang kasamtangan nga ekspansyon sang mga windmill sang kumpanya nga North Luzon Renewable Energy Corp. sa Pagudpud nga naghugakom sang 1,000 ektarya nga dutang tumandok sang Isnag-Yapayao. Ginplastar man ang Ilocos Norte Solar and Wind Power Plant sa Burgos, Bangui, Pasuquin kag Vintar nga nagasakop sa 2,346 ektarya nga kabukiran kag kapatagan kung sa diin linibo ka minorya kag mangunguma ang nagapangabuhi.

Sa Ilocos Norte, kag mangin sa iban pa nga bahin sang pungsod, lapnagon ang pagpang-into sang NCIP nga tiplangon ang pagkuha sang FPIC para mang-agaw sang duta. Lantaran ini nga paglapas sa integridad sang mga tumandok.




Tayuyon nga protesta kontra PUV phaseout, igalunsar subong nga Enero

Magapadayon ang protesta kag ululupod nga hublag sang mga tsuper kag opereytor sang dyip kontra sa sapilitan nga konsolidasyon sang prangkisa kag pagpatuman sang peke nga Public Utility Vehicle Modernization Program (PUVMP) sa pagbukas sang tuig 2024. Ini ang ila sabat sa pagbalewala ni Ferdinand Marcos Jr sa hibubun-ot sang mga drayber kag opereytor. Suno sa Pagkakaisa ng mga Samahan ng Tsuper at Operator Nationwide (Piston), pamatuod ang kawala-aksyon ni Marcos nga “palpak, paantus, kag tuta” ang iya nga rehimen.

Sadtong Disyembre 2023, ginpakita sang Piston kag Samahang Manibela mananakay at Nagka-Isang Terminal ng Transportasyon (Manibela) ang ila nga pagpamatuk sa PUVMP sa asud-asod nga untat-byahe kag malaparan nga protesta sa pungsod, nagapanguna sa Metro Manila. Ginatantya nga sobra ukon kulang sa 4,000 ang nakigbahin sa protesta sang duha ka grupo sa Mendiola sa Manila sadtong Disyembre 29, 2023. masobraa 330 ka dyip ang gindala sang mga tsuper sa protesta. Nagtambong sa protesta sa Manila ang mga drayber kag opereytor sang Starter-Piston kag Manibela halin sa Southern Tagalog.

Sa iban nga bahin sang pungsod, nag-ugyon man sa protesta kag kampuhan ang mga drayber kag opereytor kontra sa pagmasaker sa ila nga palangabuhian. Sa Bacolod City, naglab-ot sa 2,000 ang nakigbahin sa martsa-protesta kag untat-byahe sa syudad sadtong Disyembre 29, 2023. Nagmartsa sila padulong sa munisipyo para sukton ang lokal nga gubyerno sa salabton sini sa pagpatuman sang PUV phaseout.

Sa Davao City, nag-untat-byahe ang Transmision-Piston sadtong Disyembre 27, 2023. ginatantya nga naparalisa sang grupo ang 70% sang tanan nga ruta sang dyip sa syudad. Sa Cebu City, nagkampuhan ang mga katapo sang Piston-Cebu sa upisina sang Land Transportation Franchising and Regulatory board (LTFRB) Region 7 sadtong Disyembre 28, 2023 tubtob Disyembre 29, 2023. Sa Iloilo City, nag-untat-byahe kag nagkampuhan ang mga drayber kag opereytor sa upisina sang LTFRB Region 6 sadtong Disyembre 27, 2023 tubtob Disyembre 28, 2023.

Nagapati ang Piston nga bugtong nga paagi sa ila nagabaskog nga pwersa kag padayon nga ululupod nga paghulag subong nga 2024 mabatuan ang plano nga PUVMP sang rehimen nga magamasaker sa ila nga palangabuhian.

Samtang, ginmandu-an sadtong Disyembre 28, 2023 sang Korte Suprema ang Department of Transportation (DOTr) kag ang LTFRB nga magkomento sa petisyon nga ginpasaka sang Piston kontra sa pagpatuman sang pilit nga konsolidasyon sang prangkisa kag PUVMP. Ginhatagan ang duha ka ahensya sang tubtob 10 ka adlaw para magkomento.




Protesta

CBA, ginapakigbato sang unyon sa PhilFoods. nagprotesta ang Unyon ng mga Panadero sa PhilFoods Fresh Baked Product Inc.-OLALIA-KMU sa atubang sang National Conciliation and Mediation Board Region IV-A sa Laguna sadtong Enero 4 tungod nalansang ang negosasyon para sa ila Collective Bargaining Agreement (CBA). Apat ka negosasyon na ang natigayon apang nagapamalibad ang kumpanya nga mahisugtan ang mga pagsulundan nga gamiton nga basehan sa negosasyon.




Sa malip-ot nga pulong

